
Kailasalingavarnanam 2

కైలాసలిఙ్గవర్ణనమ్    ౨

ఈశ్వరః -
శ‍ృణు దేవి ప్రవక్ష్యామి  గిరీన్ద్రవరనన్దిని   ।
త్వయిగోప్యం న మే కిఞ్చిత్త్రిషు  లోకేషు విద్యతే ॥ ౧౩॥
న ప్రకాశ్యం  త్వయా దేవి రహస్యం మమ హృద్గతమ్  ।
తథాపి త్వయి వక్ష్యామి లిఙ్గాధ్యాయమిమం  శివే ॥ ౧౪॥
కైలాసాచలమౌలిస్థం   లిఙ్గమణ్డలమమ్బికే   ।
తజ్జ్ఞాతున్నైవ   శక్యం హి మయైవ  మనసా తతమ్ ॥ ౧౫॥
కోటిలిఙ్గాకృతిరహం  తత్పూజాకల్పకోఽప్యహమ్ ।
న తాని దేవమునిభిర్గన్ధర్వైః    పూజితాన్యుమే ॥ ౧౬॥
నామరేన్ద్రవరైర్దేవి    శ్రుతాని  కిము దర్శనమ్ ।
(నమద్గణైర్వరైర్దేవి     శ్రుతాని  కిము దర్శనమ్) ।
పూజనే కా కథా దేవి చాగమ్యో మమ భూధరః ॥ ౧౭॥
తత్పశ్యామి ప్రసన్నేన  మనసా విస్మయేన చ ।
మదీక్షణేన సర్వేషాం లిఙ్గానాం  పూజనం భవేత్ ॥ ౧౮॥
శివే పశ్య మహాదేవియావత్తే దృష్టిసన్తతిః   ॥ ౧౯॥
లిఙ్గమణ్డలమిదన్నగాత్మజే   చన్ద్రఖణ్డలలితోత్తమాఙ్గకమ్    ।
కుణ్డలీశసుఫణావిభూషితం  పాపజాలసుగిరీన్ద్రఖణ్డనమ్   ॥ ౨౦॥
పుణ్డ్రశోభితకపాలమాలకం  బిల్వచన్దనసుపఙ్కజార్చితమ్  ।
పశ్య పశ్య గిరిజే నగమౌలౌ తోషదాయకమతీవ మమేష్టమ్  ॥ ౨౧॥
కైలాసోఽయమతీవ  సున్దర  మహాలిఙ్గాలయానాం  శివే
కోటీభిః పరితో వృతో మణిగృహైస్తాదృక్షలిఙ్గైరపి   ।
మాలూరోత్తమశాఖిశేఖర శిఖస్తస్యాచ్ఛపుష్పైః  ఫలై -

రానమ్రఛదభారపల్లవయుతైస్తద్గన్ధబన్ధానిలః        ॥ ౨౨॥

శిఖిశిఖకులాగ్రపిఞ్ఛభారైర్మమ   లిఙ్గాలయమార్జనం   సదైవ  ।
వనవేణూద్భవదావమధ్యలగ్నైస్సగరామోదసుధూపితం  సదైవ  ॥ ౨౩॥
మణిగర్భగృహోత్థరత్నదీపైస్సతతన్దీపితమేవ    లిఙ్గసఙ్ఘమ్   ।
వనబిల్వఛదపుష్పగన్ధవాహైరభినీతైశ్చ    సుపూజితాని పశ్య ॥ ౨౪॥
పాటలపటలైశ్చ  కర్ణికారైస్సరసోత్ఫుల్లసుముల్లసప్తరాగైః      ।
అరవిన్దైః  కురువిన్దవృన్దవర్ణైర్నవనీలోత్పలహల్లకైస్సుఫుల్లైః       ॥ ౨౫॥
సితరక్తామలవర్ణశీర్యవృత్తైరతిగన్ధైర్మకరన్దవృన్దలీలైః       ॥ ౨౬॥
(సితరక్తామలవర్ణశీర్ణవృన్తైరతిగన్ధైర్మకరన్దవృన్దలీలైః       ) ॥ ౨౬॥
మన్దారైరతిసున్దరైర్మమ     శివే లిఙ్గాలిమౌలిస్సదా
మల్లీఫుల్లసుపుణ్డరీకకుముదైస్మత్కర్ణికారైశ్శివే       ।
సఞ్ఛన్నాని తరాం సదాఘనఫలైః  ప్రోద్యత్సుధాసారకైః 
నైవేద్యేషు  శివే సదా సురచితం లిఙ్గాళయేషూద్యతమ్  ॥ ౨౭॥
కరికరపుష్కరశీకరోత్థసారైరభిషిక్తాని   స్వమౌలిచన్ద్రసారైః   ।
కస్తూరికామృగమదాఙ్గజఘర్షణేన   గన్ధాయితాని  నగమౌలిషు పశ్య దేవి ॥ ౨౮॥
ఉత్ఫుల్లచామరకులైరభివీజ్యమానం   నృత్తం శిఖణ్డివిహితం  పికహంసరాగమ్ ।
సమ్పూజ్య పూజితమిదం మమ లిఙ్గసఙ్ఘం   పాపాపహారి సుగతిప్రదముత్తమఞ్చ  ॥౨౯॥
॥ ఇతి శివరహస్యాన్తర్గతే  మాహేశ్వరాఖ్యే కైలాసలిఙ్గవర్ణనమ్    ౨॥
- ॥ శ్రీశివరహస్యమ్  । మాహేశ్వరాఖ్యః ప్రథమాంశః  । అధ్యాయః ౩౮ -

కైలాసలిఙ్గవర్ణనమ్    । ౧౩-౨౯॥

- .. shrIshivarahasyam . mAheshvarAkhyaH prathamAMshaH . adhyAyaH 38 -

kailAsalingavarNanam . 13-29..

Notes:

Īśvaraఈశ్వర explains to Devīదేవీ about group of Śivaliṅga-s శివలిఙ్గ at Kailāsa కైలాస ,
especially at the peak of the mountain.

Śivarahasyam Aṃśaḥ-1 (Māheśvarākhya) శివరహస్యమ్ అంశః-౧ (మాహేశ్వరాఖ్య) has

several descriptions about Mount Kailāsa కైలాస  శైల  and Śiva శివ. Selected verses from

some of the chapters are presented here.

